
Кириш. Мақом санъати ўзида юксак ҳикмат дурдоналарини акс эттирган жанр 

ҳисобланади. Мақом инсонда санъатни билиш-англаш имкониятлари бадиий адабиётга 

нисбатан бироз чеклайди. Чунки унда воқеликни алоҳида нозиклик, сезгирлик, 

инсоннинг илоҳий ҳис-туйғулари бетакрор нозик оҳанг-куйларда ифодаланади, 

воқеликни бадиий-эстетик ҳис-туйғулар орқали янада тўлақонли, жозибали англашга 

ёрдам беради. Фалсафа каби мақом санъати учун ҳам бош мавзу инсон ҳисобланади. 

Мақом санъати воситасида инсон табиат ҳодисаларидан ўзи учун аҳамиятли бўлган 

маъно излайди, шу орқали ўз қалбини поклайди. Шу боисдан ҳам бу санъат тури 

инсоннинг ҳар томонлама камол топишида муҳим аҳамиятга эга. 

Мақом санъатидаги ритм ва гармония кишиларнинг эстетик оламига, уларнинг 

маънавий-ахлоқий тарбиясига катта таъсир кўрсатади. Янги билимлар, ғоялар, бадиий 

асарлар яратилишида мақом санъати асосини ташкил этувчи мусиқа муҳим ўрин 

эгаллайди.  

Мақом санъатида айримликнинг умумийга бўлган диалектик нисбатини 

кўришимиз мумкин. Мақом санъатидаги ҳар бир ижод намунаси мустақил, ўзига хос ва 

бетакрор бўлиб, воқеликнинг муайян томонини бевосита акс эттиради.  

Мақомлар Шарқ халқларининг мусиқа меросида жуда катта ўрин тутади. 

«Ўзбекистон миллий энциклопедияси»да қайд этилишича, «Мақом» (араб. — жой, 

макон, ўрин) – мусулмон Шарқи мусиқасидаги асосий тушунчалардан бири. Дастлаб, 

муайян баландликдаги товушни ҳосил қилиш учун торли чолғунинг дастасида бармоқ 

билан босиладиган жой парда маъносида ишлатилган. Кейинчaлик Шaрқ мусиқа 

нaзaрияси ривoжлaниши жaрaёнидa мaқoмнинг мaзмун дoирaси тoбoрa кенгaйиб, бир-

биригa нисбaтaн бoғлиқ бoшқa мaънoлaрни ҳaм aнглaтa бoшлaди: лад тузилмаси, лад 

тизими; муайян пардалар заминида вужудга келган куй-оҳанглар, шакл, жанр; бир 

қисмли ёки туркумли чолғу ва ашула йўллари, мусиқий услуб ва бошқалардан иборат 

бўлган[1, 544 б.]. 

Адабиётлар таҳлили ва методология. Мақом мусиқа чолғуларида куй ва 

ашулаларни ташкил этадиган товушларнинг жойлашадиган ўрни, яъни пардалардир. 

Мусиқага оид баъзи китобларда «мақом» тушунчаси турлича таъриф ва тасниф этилади. 

Ибн Зайланинг фикрича, «мақом» сўзининг луғавий маъноси арабча «ўрин», «жой», 

«ҳолат», «вазият», «босқич», «даража» каби маъноларни билдиради. Бу атама дастлаб 

мусиқий атама сифатида талқин қилинмаган. Мақом атамаси турли соҳаларда турли 

маъноларда қўлланилган. У илк бор тасаввуф таълимотида сўфийликнинг тўрт 

босқичини ифода этган. Бу босқичларни инсон Оллоҳни таниши, билиши учун ўз 

нафсини енгиб, руҳий-ахлоқий покланиши учун босиб ўтиши лозим бўлган. Тўрт 

босқичнинг ҳар бири ўн асосдан иборат бўлиб, улар «мақом» деб аталган. Мақом атамаси 

хусусидаги бундай таъриф «Ўзбекистон миллий энциклопедияси»да ҳам қайд этилган. 

Кейинчалик мақом сўзи «математика» фанида «маҳраж» маъносини англатган.[2, 37-38 

б.] Дилором Каромат «Ўн икки мақом тизими ва унинг ҳинд рагалари билан ўхшашлиги 

(қўлёзмаларга кўра)» деб номланган мақоласида Кашмирда ҳам мақом «сўфиёна 

калом»[3]деб аталишини эътироф этади. 

Фалсафий нуқтаи назардан мақом эволюциясига баҳо берадиган бўлсак, мақом 

куй-қўшиқлари олий цивилизация ёки ғойибдан (арши аълодан) келган. У тасаввуфдаги 

«ҳол»ни ифодалайди, яъни сўфий «жазва» ҳолатига айнан шу куйлар орқали тушган ва 

руҳий комилликка интилган. Балки айнан мана шу омил туфайли мақом куйларининг 

ривожи катта даврни қамраб олади. Шу билан бир қаторда, мақом инсон тафаккурини, 

ҳиссий ва эстетик вазифасидан ташқари, гносеологик ойдинлаштиришга ёрдам беради. 

Мақом куйлари генезисига эътибор қаратсак, турли мусиқа илми билан 

шуғулланувчи олимларда бу масала бўйича икки хил қараш шаклланганлигини 

кузатишимиз мумкин. Бир гуруҳ тадқиқотчилар фикрича, мақом санъати асоси 

инсонларнинг интуитив билишига асосланади. Унга қарама-қарши ўлароқ, баъзи 

олимлар мақомнинг соф тафаккур маҳсули эканлигини таъкидлашади. Хусусан, 

профессор О.Иброҳимов мақом санъатининг илоҳий-интуитив асосларига эътибор 

қаратиб, уни тасаввуф илми билан боғлаган. Унинг фикрича, мақомларнинг 

шаклланиши ва вужудга келишида пайғамбарларнинг роли катта. Масалан, Рост мақоми 

ҳазрати Одам Алайҳиссаломга, Ушшоқ мақоми Нуҳ Алайҳиссаломга, Роҳавий мақоми эса 

Муҳаммад с.а.в.га нисбат берилган[4, 31-б.]. 

Муҳокама. Фалсафий нуқтаи назардан мақомнинг тарихий эволюциясини 3 

босқичга бўлиш мумкин: 1-босқич – мақомлар базис субстанциялари (ийқоъ ва 

алҳон)нинг шаклланиши; 2-босқич – мақомлар назарий-методологик асосларининг 

шаклланиши; 3-босқич – мақомларнинг замонавий ривожланиш даври. Мақомларнинг 

назарий-методологик асослари яратилишида Мавлоно Нажмиддин Кавкабий салмоқли 

ҳисса қўшган. Унинг асарлари ичида бизгача «Рисолаи мусиқий»гина етиб келган. Бу 

рисола ўн икки бобдан иборат бўлиб, Ўн икки мақом тизими (Дувоздаҳмақом), ритм 

масалалари шарҳлаб берилган, Мавлоно Нажмиддин Кавкабий бастакор ҳам бўлган, 

мақом йўллари асосида нақшлар, амаллар ва пешравлар яратган. XVI-XVII acp мусиқа 

санъатининг яна бир йирик намояндаси Дарвиш Али Чангий эди. Унинг «Рисолаи 

мусиқий» асари ўн икки бобдан иборат бўлиб, мусиқа рисолаларида куй-ашула турлари 

ва шакллари масалаларига махсус боблар ажратилган бўлиб, бу мусиқа намуналарини, 

мавҳумроқ бўлса-да, тасаввур этишга ёрдам беради. Шубҳасиз, бундай куй шаклларини 

ташкил этувчи асосий қисмлар ҳозирги мақом йўлларида ҳам мавжуд. Сафуддин 

Урмавий ўзининг «Китабул-адвар» («Мусиқа ва ритм доиралари китоби») асарида 

мақом ва ритм уйғунлиги инсонни ҳаётнинг фожиали дунёсидан узиб олиб, олис ва 

ҳурликка етаклайдиган мусиқани намоён этишини биринчилардан бўлиб асослаб ўтади. 

Унинг даврида ишлаб чиқилган Ўн икки мақом тизими XVII асргача шундай давом этади. 

Ўн икки мақом негизида миллий ва минтақавий мақом туркумлари вужудга кела 

бошлади. Ўзбек ва тожикларда мақом, туркман ва уйғурларда муқом, эрон ҳамда 

озарбайжон халқларида муғом ёки дастгоҳ, араб халқларида мақам шаклида вужудга 

келди.[5, 145-б] 

Натижалар. Категориялар ижтимоий борлиқ, инсон ҳаёти соҳаларининг ҳар 

бирида – ишлаб чиқариш, меҳнат ва ижтимоий-сиёсий фаолиятда, табиатга 

муносабатда, маданият, турмуш ва ҳоказоларда оламни эстетик ўзлаштиришнинг ўзига 

хос кўриниши. Мақом санъатидаги бадиийлик эстетик категориялар гўзаллик, 

уйғунлик, улуғворлик, фожиавийлик, кулгилилик, ҳаёлилик-мўъжизавийлик орқали 

намоён бўлади.  

Эстетикада ҳар бир категория инсоннинг идеалга нисбатини англатади. Инсон 

улуғворлиги ва унинг руҳий ҳамда жисмоний кучларининг кўлами улуғворлик 

категориясини эстетик қадриятга айлантиради, чунки улуғворлик инсон ва 

жамиятнинг идеалларини ифода этади. Фожиавии лик реал ҳае т ва инсон тасаввуридаги 

кучлар ту қнашувининг натижаси бу либ, бу ту қнашув курашининг қандаи  тугалланиши, 

пировардида, инсоният истиқболи, тақдири билан боғланиб кетади.  

Гўзаллик категорияси меъёр билан боғлиқ бўлиб, бу билвосита уйғунлик орқали 

рўй беради. Яъни, меъёр уйғунлик хусусиятини белгилайди. Уйғунликда мослик ва 

мутаносиблик билан бир қаторда, баъзан мос эмаслик ва номутаносиблик катта аҳамият 

касб этади. Меъёр гўзалликни белгиловчи энг асосий омил ҳисобланади.  

Мақомларнинг гўзаллиги ҳам айнан унинг универсаллиги, мослиги ва 

мутаносиблигидадир. Яъни, мақомларда куй бирламчи ўрин эгалласа, шеър иккиламчи 

ўринни эгаллайди. Мақом куйларига мос ғазал танланади. Яъни, мақом куйлари 

ритмига мос келувчи аруз вазнидаги ғазаллар танлаб, ижро этилган. Масалан, Тошкент-

Фарғона мақом йўлларига кирувчи Дугоҳ Ҳусайний асари бир нечта ғазалларда ижро 

этилади. Айнан бу асар 8 та, Фузулий, Сайфий, Навоий, Оразий, Собир Абдулла ғазаллари 

билан ижро қилинган. 

Улуғворлик инсонда фахр, ғурур, салобат каби туйғуларни уйғотувчи эстетик 

категориядир. Улуғворлик Бузрук мақомида авж пардаларда ижро этилувчи 

қўшиқларда намоён бўлади. Бузрук катта, улуғ маъноларида келиб, улуғ мақом деган 

маънони билдиради. Бузрук мақоми бутун борлиқнинг яралишини акс эттираётгандек 

улуғвор ҳиссиётни беради. Улуғворлик – Бузрук мақоми ҳажмининг катталиги билан 

ҳам ўлчанади. Бузрук мақоми бутун борлиқ яралишини акс эттирса, унинг лади (муайян 

пардалар заминида вужудга келган куй-оҳанглар) коинотнинг пайдо бўлишига ишора 

бераётгандек улуғвор ҳиссиётни беради. Инсон улуғворлик орқали руҳий моҳиятга 

эришади ёки Худо билан бирлашади. 

Фожиавийлик – эркинлик ва заруриятнинг ўзаро таъсири жараёнида юзага 

келадиган ҳамда одамларнинг азобланиши, ўлиши ва ҳаёт учун муҳим бўлган 

қадриятларнинг йўқ қилиниши билан бирга бўлган энг кескин ҳаётий қарама-

қаршилик, вазият ва шароитларни акс эттирадиган эстетик омил. Фожиавийлик 

инсоннинг қадр-қиммати ва буюклиги ғоясидан ажралмаслиги билан ҳам, инсоннинг 

эркин ҳаракатларида ҳам, зарурият кучлари билан тўқнашувда ҳам бу ҳаракатларга 

ҳамроҳ бўлган азоб-уқубатларда намоён бўладиган гўзал ва улуғворлик билан боғлиқ. 

Сақил ритмли куйлар Шашмақомнинг Мушкулот қисмида учрайди. Сақил оғир деган 

маънони билдиради. Ушбу мақомлар оғир ритмли бўлгани учун ҳам уни тинглаётган 

инсон дардни, фожиани ҳис қилади. 

Фалсафада мазмун ва шакл категориясини бошқа категориялар тизимидан 

ажратиб олиб, нисбатан мустақил таҳлил қилганда, унга инсонларнинг муайян манфаат 

ва эҳтиёжлар асосида ёндашишларини алоҳида эътиборга олиш керак. Бу мазмун ва 

шаклнинг объектив характерига путур етказа олмаса ҳам уларни баҳолашдаги 

субъектив, муқобил қарашларда ўз ифодасини топади. 

Мaқом сaнъaтидa эстетик шaкл вa мaзмун уйғунлиги мaсaлaсигa эътибoр 

қaрaтгaнимиздa бу муaммoнинг фaлсaфий-oнтoлoгик жиҳaтлaригa тўхтaлиб ўтишимиз 

жoиз. Бaдиий aсaр фaқaт мaзмун ёки шaклдaн ибoрaт бўлмaйди. Иккиси мудoм 

диaлeктик алoқaдa бўлaди. Ёшларда бошқа мусиқа санъати турлари каби мақом ҳам 

самарали таъсирга эга. Яъни, мақом ўзига хос ритмга эга бўлганлиги учун ҳам идрок 

этувчининг диққатини жамлайди ва фориғлантиради. Шунингдек, ёшларда эстетик 

онгни юксалтиришда мусиқадан фойдаланиш ўзига хос самара беради.  

Мақомнинг герменевтик хусусиятлари учта компонентдан иборат. Улар – 

интерпретация, тушуниш ва эмпатиядан иборат. Биринчи компонент интерпретация – 

мақомни эстетик идрок қилишда намоён бўлади. Эстетик объект бўлган мақомни 

тушунтирувчи ва тушунувчи (ижро этувчи ва тингловчи) субъект ўз дунёқарашидан 

келиб чиқиб, талқин этади. Бу ерда тушунувчининг мақомни қай даражада тушуниши 

тушунтирувчи (ижро этувчи)нинг ижро маҳоратига боғлиқ бўлади. 

 Мақомни англашдаги иккинчи компонент тушуниш ҳисобланади. Инсон 

эстетик объектни тушунсагина ундан эстетик завқ олади ва унга эстетик баҳо бера 

олади. Бу ўринда инсоннинг макон ва замондаги хатти-ҳаракати, ижтимоий келиб 

чиқиши муҳим аҳамиятга эга. Учинчи компонент эмпатияда фалсафанинг сабаб ва 

оқибат категорияси кесимида эстетик завқ сабаб катарсис (фориғланиш) оқибатни 

ифодалайди, ундан кейин калокагатия (ахлоқий гўзаллик) ҳолатига ўтади. Мақомда 

айнан унинг «лади» (уйғунлик тартиб) инсонга эстетик завқ беради. Калокагатия 

маънавий юксалишнинг муҳим воситаларидан бири ҳисобланади. Мақомларнинг яна 

бир эстетик хусусияти унда кaлокaгaтия (ички гўзаллик)нинг намоён бўлишидир. 

Қадимги юнон маданиятининг ахлоқий-эстетик идеали авлодлар алмашинишида 

жисмоний ва руҳий баркамоллик уйғунлигини назарда тутади.  

Хулоса. Илмий мақолада мақом санъати генезисида 3 та фалсафий гипотезани 

илгари сурганмиз. Биринчиси, мақом куйлари интуитив билиш маҳсули, иккинчиси, 

мақом куйлари соф инсон тафаккури, яъни мусиқий тил билан айтганда, бастакорлик 

маҳсули, учинчиси, мақом куйлари араб халқлари мусиқий шаклидан ҳозирги шаклга 

келган ва минтақага мослашган. Мақомнинг фалсафий-эстетик моҳиятини очиб 

бераётганда ҳаддан ташқари идеаллаштириш, шунингдек, материалистик нуқтаи 

назардан талқин қилиш тенденциясидан қочиш керак. Чунки мақом инсоннинг ҳам 

маънавий-руҳий оламини, ҳам табиат билан уйғун бўлган жиҳатларини ўзида ифода 

этади. Бу учта йўналиш ҳам, бизнингча, нотўғри эмас. Чунки инсоннинг дунёқараши 

макон ва замонда ўзгарувчан хусусиятга эга, шу сабабдан бу йўналишлар бир-бирини 

тўлдиради. 

